
Løgtingsmál nr.   /2009: Uppskot til løgtingslóg um havnargjøld v.m.

Uppskot

til

løgtingslóg um havnargjøld v.m.

§ 1. Ein kommuna kann krevja gjøld í sambandi við, at skip og bátar koma í havn, liggja í  havnini, við bryggju og í sambandi við, at vøra verður upp- ella innskipað.
Stk. 2. Gjaldið kann ikki vera hægri enn kostnaðurin av at veita tænastuna.
§ 2. Skip og bátar hjá Strandfaraskipum Landsins skulu ikki rinda gjald fyri at koma í havn.
Stk. 2. Verjuskip, vaktar- og bjargingarskip, sum landið eigur, og havrannsóknarskip skulu ikki rinda gjøldini nevnd í § 1, stk. 1.
§ 3. Henda løgtingslóg kemur í gildi 1. januar 2010.
Kap. 1. Almennar viðmerkingar

Uppskotið er liður í samtyktini um útreiðslukarm á løgtingsfíggjarlógini fyri 2010 og ólavsøkuuppskotinum. 

Høvuðsendamálið við uppskotinum er, at Strandfaraskip Landsins skulu verða undantikin at rinda havnargjald, tað er gjaldið, sum kommunur krevja í sambandi við, at skip og bátar koma í havn. Ætlanin er ikki, at Strandfaraskipini skulu verða undantikin at gjalda brúgvagjald, vørugjald og onnur gjøld, sum kommunur krevja fyri tænastur tær veita skipum, sum liggja við bryggju, ið kommunurnar eiga. Fólkaflutningur hevur alstóran týdning fyri landið sum heild, og mett verður rímiligt, at Strandfaraskip Landsins ikki skulu rinda havnargjald.

Fram til apríl 2000 vóru skipa- og vørugjøld ásett í kunngerð við heimild í lov nr. 7 af 30. januar 1875 om udfærdigelse af reglementariske bestemmelser for benyttelse af Havne m.m. Lógin er framhaldandi galdandi í Føroyum. Lógin gevur landsstýrismanninum heimild til, eftir uppskoti frá havnarstýri, at áseta reglur “til overholdelse af Orden og Forebyggelse af Fare ved Benyttelse af Havne, Landingsbroer, Rhede samt Kanaler og lignende Seilløb”. Lógin hevur ikki nakra beinleiðis heimild til at áseta nevndu gjøld.

Í 1999 legði landsstýrið fyri Løgtingið uppskot til løgtingslóg um skipa- og vørugjøld. Mett var, at lógin frá 1875 ikki var tíðarhóskandi, og sagt var eisini í viðmerkingunum, at uppskotið var orðað fyri at fáa greiðari lógarheimild. Meirilutin í vinnunevndini mælti Løgtinginum frá at samtykkja uppskotið. Meirilutin helt, at tað var rættast, at kommunur sjálvar áseta gjøldini. Meirilutin vísti eisini til kappingarviðurskifti. Kunngerðin, sum ásetti skipa- og vørugjøldini, var sett úr gildi í kjalarvørrinum av viðgerðini í Løgtinginum.
Spurningur hevur síðan verið reistur, hvørt kommunur hava heimild at krevja gjøld í sambandi við, at skip koma í havn. 

Ført hevur verið fram, at kommunur ikki hava heimild at áleggja gjøld uttan greiða lógarheimild. Hinvegin er eisini ført fram, at rættargrundarlagið hjá kommunum í Føroyum at krevja skipa- og vørugjøld er grundað á, at Løgtingið og dómstólarnir hava viðurkent hendan rætt, ella at rætturin at krevja nevndu gjøld kann grundast á rættarsiðvenju.
Við hesum uppskoti verður rætturin hjá kommunum at krevja gjøld í sambandi við, at skip koma í havn v.m. lógarfestur.

Semja tykist vera um, at møguligur rættur hjá kommunum at krevja gjøld er avmarkaður av § 50 í kommunustýrislógini. Kommunur kunnu sambært kommunustýrislógini § 50 bert taka lut í vinnuligum virksemi, um so er, at virksemið tænir einum almannagagnligum endamáli og ikki hevur vinning fyri eyga. Gjøldini kunnu tí eftir núgaldandi reglum ikki vera hægri enn kostnaðurin av at veita tænastuna.

Lógaruppskotið staðfestir hesa rættarstøðu við at áseta, at gjaldið ikki kann vera hægri enn kostnaðurin av at veita tænastuna.
Spurningur hevur verið reistur, um tað er ognartøka, at Strandfaraskip Landsins verða undantikin at rinda havnargjald. Í hesum sambandi skal viðmerkjast, at tað er staðfest í kommunustýrislógini § 56, at kommunala sjálvræði kann avmarkast við løgtingslóg. Sostatt hevur Løgtingið rætt til at regulera kommunalu gjøldini. Harafturat skal viðmerkjast, at rætturin til at taka gjøld verður ikki tikin frá kommunum, tað verður júst staðfest í uppskotinum, at kommunurnar kunnu krevja nevndu gjøld, men at skip og bátar hjá Strandfaraskipum Landsins ikki skulu rinda tann partin, sum er havnargjald. 

Viðmerkjast kann, at ein avleiðing av uppskotinum kann vera, at onnur skip og bátar enn tey hjá Strandfaraskipum Landsins koma at gjalda meir.
Ført er fram, at lóg, sum loyvir Strandfaraskipum Landsins at sleppa undan at rinda havnargjald er brot á valdsbýtið, tí lógin tekur støðu til konkret mál og fær ávirkan á rættarmál millum Strandfaraskip Landsins og Tvøroyrar kommunu. Til hetta skal viðmerkjast, at uppskotið ikki fær ávirkan á gjøld fyri tíðina, áðrenn lógin kemur í gildi. Endamálið við lógini er ikki at taka støðu til ósemju millum Strandfaraskip Landsins og Tvøroyrar kommunu. Endamálið er bert, at skip og bátar hjá Strandfaraskipum Landsins frameftir skulu sleppa undan at rinda havnargjald.

Sambært uppskotinum sleppa eisini verjuskip, vaktar- og bjargingarskip og havrannsóknarskip frá gjøldunum, sum kommunurnar sambært uppskotinum kunnu krevja. Hesi skip vóru undantikin nevndu gjøldum fram til 2000 og hava sum skilst heldur ikki rindað nevndu gjøld síðan.
Hoyring
Uppskotið hevur verið til hoyringar hjá Starvsnevnd Føroysku Havna, Føroya Kommunufelag, Kommunusamskipan Føroya, Strandfaraskip Landsins, Landsverk, Vinnumálaráðnum og Innlendismálaráðnum.
Viðmerkingar ....................................

Kap. 2. Avleiðingar av uppskotinum

Fíggjarligar avleiðingar fyri land og kommunur

Sparingin fyri landið, av at Strandfaraskip Landsins ikki skulu rinda havnargjald, verður mett til uml. 2,4 mió. kr. fyri fíggjarárið 2010.

Kommunurnar missa eina tilsvarandi inntøku, sum er mett til 2,4 mió. kr. fyri fíggjarárið 2010.

Mett verður ikki, at tað fær nakrar fíggjarligar avleiðingar, at verjuskip v.m. verða undantikin gjøldunum, tí hesi skip rinda ikki gjøldini í dag. Nevndu skip vóru undantikin øllum gjøldunum í kunngerðini, sum var galdandi fram til 2000, og hava kommunurnar heldur ikki síðan kravt nevndu skipum eftir gjøldunum.

Umsitingarligar avleiðingar fyri land og kommunur

Mett verður ikki, at uppskotið hevur umsitingarligar avleiðingar fyri land og kommunur. 

Fíggjarligar og umsitingarligar avleiðingar fyri vinnuna

Uppskotið kann fáa avleiðingar fyri onnur skip og bátar, tí tað kann hugsast, at kommunur hækka onnur gjøld fyri at fáa goldið kostnaðin av at umsita havnirnar.

Umhvørvisligar avleiðingar

Uppskotið hevur ongar avleiðingar fyri umhvørvið.

Serligar fíggjarligar, umsitingarligar ella umhvørvisligar avleiðingar fyri serstøk øki í landinum

Mett verður ikki, at uppskotið hevur fíggjarligar, umsitingarligar ella umhvørvisligar avleiðingar fyri serstøk øki í landinum.

Sosialar avleiðingar fyri ávísar samfelagsbólkar ella felagsskapir
Uppskotið hevur ikki sosialar avleiðingar.

Avleiðingar í mun til millumtjóða ella altjóða avtalur og reglur

Uppskotið er ikki tengt at millumtjóða ella altjóða avtalum ella reglum.

	  

 
	Fyri landið/lands-
myndugleikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/ 
felagsskapir
	Fyri vinnuna

	Fíggjarligar/ búskaparligar avleiðingar
	Ja
	Ja
	Nei
	Nei
	Ja

	Umsitingarligar avleiðingar
	Nei
	Nei
	Nei
	Nei
	Nei

	Umhvørvisligar avleiðingar
	Nei
	Nei
	Nei
	Nei
	Nei

	Avleiðingar í mun til altjóða avtalur og reglur
	Nei
	Nei
	Nei
	Nei
	Nei

	Sosialar avleiðingar 
	
	
	
	Nei
	


Kap. 3. Serligar viðmerkingar

Til § 1, stk. 1
Staðfest verður, at kommunur kunnu krevja gjøld í sambandi við, at skip og bátar koma í havn v.m. Gjøldini, talan er um, eru: 

1. Gjald í sambandi við, at skip og bátar koma í havn. Vanliga nevnt havnargjald. Hvar markið er fyri havnum er ikki allýst í hesum lógaruppskoti. Mett verður, at ein havnarlóg skal skipa viðurskifti viðvíkjandi havnum í breiðari høpi, harundir hvussu markið fyri havnum verður ásett. Í ávísum havnum eru havnarmørk góðkend. Inntil hesi viðurskifti viðvíkjandi havnum eru neyvari regulerað, má tað vera ein meting av, hvar tað natúrliga markið er fyri havnini. Í kunngerðini, sum var galdandi frá 1995 til 2000, var ásett, at í teimum kommunum, har ongi havnarmørk eru, kundi havnargjald krevjast fyri økir innan fyri brimgarðar ella annað natúrligt mark fyri, hvar havnin er. Hetta lógaruppskot broytir ikki viðurskiftini viðvíkjandi havnarmørkum, men ger tey heldur ikki greiðari, enn tey eru í dag.
2. Gjald fyri at liggja í havnini, tað er á vágni ella á fjørðinum. Vanliga rópt legugjald ella teymagjald. Tað kann bæði vera, tá skip og bátar liggja við egnum festum ella festum hjá havnunum. Eisini kunnu vera gjørd serstøk bátalegupláss. 
3. Gjald í sambandi við, at skip og bátar liggja við bryggju. Vanliga rópt brúgvagjald. Hesi gjøld kunnu bert krevjast fyri tær bryggjur, sum kommunan sjálv eigur.
4. Gjald í sambandi við, at skip og bátar upp- ella innskipa vøru. Vanliga rópt vørugjald. Hesi gjøld kunnu eisini bert verða kravd fyri upp- og innskiping við bryggju, sum kommunan sjálv eigur.
Lógaruppskotið viðger ikki aðrar tænastur ella vørur kommunan kann veita í havnum, so sum veiting av vatni og el. 

Til § 1, stk. 2

Gjøldini, sum kommunurnar kunnu krevja, kunnu ikki vera hægri enn kostnaðurin av at veita tænastuna. Havnarvirksemið skal hvíla í sær sjálvum. Orðingin er gjørd út frá prinsippunum í kommunustýrislógini § 50 um, at kommunur ikki kunnu hava vinning av virkseminum.
Til § 2, stk. 1

Endamálið við hesi áseting er at minka útreiðslurnar hjá landinum, soleiðis at bátar og skip hjá Strandfaraskipum Landsins verða undantikin at skula gjalda fyri at koma í havn, tað er havnargjaldið.
Til § 2, stk. 2

Endamálið við hesi áseting er, at verjuskip, vaktar- og bjargingarskip, sum landið eigur, og havrannsóknarskip eisini frameftir verða undantikin teimum gjøldum, sum lógin fevnir um. Hesi skip vóru undantikin øllum gjøldum sambært kunngerðini, sum var galdandi fram til 2000. Sum skilst, so hava hesi skip heldur ikki síðan rindað nevndu gjøld.

Til § 3

Áseting um gildiskomu.

Fiskimálaráðið, tann ......
Jacob Vestergaard

landsstýrismaður

/Rógvi Reinert

